
Kaukasora begira 
TXILLARDEGI / Hizkuntzalari eta idazlea 

Urte amaiera dugu. Prentsak 
eta telebistak, joan diren hila-
beteen kondaira eskaini di-
gute. Urteberriz Groznyren 
errausketa ikusi genuen. Ur-
tezaharrez Gudermasem txiki-
zioa. 1995 urte hau, hitz 
batez, Txetxeniaren marti-
rioaren urtea izan da. 

Errusiarrek 1850-1860 uneetan Kaukaso 
osoa Moskuren menpean jartzea erabaki arte, 
txetxeniar eta inguxiar «menditarrak», beren 
kasa bizi izan ziren lurralde haietan. Euska-
raren pleguko hizkuntza bat erabiltzen zuten; 
eta kristautasunari uko eginda, musulman sutsu 
bihurtuak ziren. 

Mendialdeko herriari «Nakhtxio» (= Nakh-
herria) zeritzon. Oraindik ere 1926an, bertan 
bizi ziren errusiarrak %2,6 besterik ez ziren. 
1989an %23.0 (294.000 lagun), txetxeniarrak 
735.000 besterik ez zirelarik. 

Bi eskualdetan kokatu ziren errusiarrak: in-
dustrialdean eta petrolio-aldeetan (Groznyn be-
reziki); eta Terek ibaiko lautadetan. Stalinen 
basakeria nekez ahazten ari: 1944ko otsailaren 
23an, «herri traidorea» zela eta, txetxeniar 
herri osoa deportatu baitzuen lokamutsezko gau 
hartan. Itzulera 1957an hasiko zelarik. 

Errusiar inperialismoak badauka hor zertaz 
lotsaturik. Hots, Vladimir Jirinovsky ultra-na-
zionalistak hauxe deklaratu zion aurten Der 
Spiegel famatuari: «Agintaritza nire eskuetan 
balego, Grozny bonba ondoko krater hutsa 
izango litzateke, Ezta katurik ere inon. Ezta 
gorpurik bat ere. Krater soil bat bazterretan». 

Txetxeniarrek beren buruz aldarrikatu bai-
tute independentzia, eta Estatu Burujabeen El-
kartean (URSS berrian) ez baitute sartu nahi 
izan. 

1944ko egun hits hartan, Armada Gorriaren 
Eguna ospatzen zen Moskun. Orain, Yeltsinen 
«erreformak» (?). 

Baina «mundu libro» delakoa, isilik. 


